
Annotatsiya: Mazkur ilmiy tezisda O‘zbekistonda korporativ boshqaruv tizimining strategik investitsiyalarni jalb etishdagi 
o‘rni va ahamiyati tahlil qilinadi. Tadqiqotda korporativ boshqaruv tamoyillarining investitsion jozibadorlik, fond bozori 
rivoji hamda investorlar ishonchini mustahkamlashdagi roli yoritilgan. Shuningdek, “O‘zbekiston — 2030” strategiyasi 
doirasida belgilangan investitsion maqsadlarga erishishda shaffoflik, hisobdorlik va aksiyadorlar huquqlarini himoya qilish 
mexanizmlarining institutsional ahamiyati asoslab berilgan. Tadqiqot natijalari korporativ boshqaruvni takomillashtirish 
strategik investitsiyalar oqimini oshirish va iqtisodiy barqarorlikni ta’minlashga xizmat qilishini ko‘rsatadi.

Kalit soʻzlar: korporativ boshqaruv, strategik investitsiyalar, investitsion jozibadorlik, aksiyadorlik jamiyatlari, fond bozori, 
shaffoflik, investorlar huquqlari.

Abstract: This scientific thesis examines the role and significance of the corporate governance system in attracting 
strategic investments in Uzbekistan. The study analyzes the impact of corporate governance principles on investment 
attractiveness, capital market development, and investor confidence. Special attention is paid to the institutional importance 
of transparency, accountability, and shareholder protection mechanisms within the framework of the “Uzbekistan — 
2030” Strategy. The findings indicate that improving corporate governance practices contributes to increased strategic 
investment inflows and ensures sustainable economic growth.

Key words: corporate governance, strategic investments, investment attractiveness, joint-stock companies, capital 
market, transparency, investor protection.

Аннотация: В данной научной тезисе рассматривается роль и значение системы корпоративного управления в 
привлечении стратегических инвестиций в Республике Узбекистан. В работе анализируется влияние принципов 
корпоративного управления на инвестиционную привлекательность, развитие фондового рынка и укрепление 
доверия инвесторов. Особое внимание уделено институциональной значимости прозрачности, подотчетности 
и механизмов защиты прав акционеров в контексте реализации Стратегии «Узбекистан — 2030». Результаты 
исследования свидетельствуют о том, что совершенствование системы корпоративного управления способствует 
увеличению притока стратегических инвестиций и обеспечению устойчивого экономического роста.

Ключевые слова: корпоративное управление, стратегические инвестиции, инвестиционная привлекательность, 
акционерные общества, фондовый рынок, прозрачность, защита прав инвесторов.

K I R I S H 
Bugungi kunda jahon iqtisodiyotida korporativ boshqaruv tizimlarini takomillashtirish va ularning 

investitsiyaviy jozibadorlikni oshirishdagi o‘rni alohida dolzarblik kasb etmoqda. Ayniqsa, global kapital 
harakati kuchayib borayotgan sharoitda samarali korporativ boshqaruv mexanizmlarining mavjudligi strategik 
investitsiyalarni jalb etishning muhim institutsional omillaridan biri sifatida namoyon bo‘lmoqda. Shu nuqtayi 
nazardan, rivojlanayotgan mamlakatlar qatori O‘zbekistonda ham korporativ boshqaruv tizimini modernizatsiya 
qilish iqtisodiy islohotlarning ustuvor yo‘nalishlaridan biri hisoblanadi.

Mamlakatimizda amalga oshirilayotgan keng ko‘lamli iqtisodiy islohotlarning asosiy maqsadi mulkiy 
munosabatlarni diversifikatsiya qilish, davlat mulkini bosqichma-bosqich qisqartirish hamda nodavlat sektor 
ulushini kengaytirish orqali bozor iqtisodiyoti tamoyillarini chuqurlashtirishdan iboratdir. Ushbu jarayonlar 
doirasida davlat tasarrufidan chiqarilgan mulklarni samarali boshqarish, aksiyadorlik jamiyatlari va qo‘shma 
korxonalarni tashkil etish, shuningdek, kichik va xususiy tadbirkorlik subyektlarini rivojlantirish muhim ahamiyat 
kasb etmoqda.

Ayniqsa, davlat korxonalarini aksiyadorlik jamiyatlariga transformatsiya qilish orqali iqtisodiyotda korporativ 
boshqaruv tamoyillariga asoslangan boshqaruv bo‘g‘inlarini shakllantirishga alohida e’tibor qaratilmoqda. 
Mazkur jarayon korxonalarning moliyaviy shaffofligini oshirish, investorlar huquqlarini himoyalash hamda uzoq 
muddatli strategik investitsiyalarni jalb etish uchun qulay institutsional muhit yaratishga xizmat qiladi. Shu bois, 
O‘zbekistonda korporativ boshqaruv tizimining strategik investitsiyalarni jalb etishdagi rolini ilmiy jihatdan tadqiq 
etish dolzarb va amaliy ahamiyatga ega hisoblanadi.

“Oʻzbekiston — 2030” strategiyasiga asosan, mamlakatimizda 250 milliard dollarlik strategik investitsiyalarni 
oʻzlashtirish, jumladan 110 milliard dollar xorijiy investitsiyalar va 30 milliard dollar davlat-xususiy sheriklik 
doirasidagi investitsiyalarni jalb qilish. Erkin muomaladagi qimmatli qogʻozlar savdolari hajmini 8 milliard 
dollarga yetkazish. Umumiy qiymati 150 milliard dollarlik 500 dan ziyod strategik ahamiyatiga ega boʻlgan 
texnologik va infratuzilmaviy loyihalarni amalga oshirish. Hududlarning investitsion reytingini yuritish, har 
bir hududning imkoniyatlaridan kelib chiqib, uning investorlar uchun jozibadorligini yanada oshirish. Pay va 
venchur jamgʻarmalar faoliyatini yoʻlga qoʻyish orqali portfel investitsiyalar hajmini 2 barobarga oshirish[1] 
maqsad qilingan.

Ushbu strategik maqsadga erishish uchun investitsiyalar hajmini keskin oshirish vazifalari mamlakatda 
zamonaviy va samarali korporativ boshqaruv tizimini shakllantirish zaruratini yanada kuchaytirmoqda. Mazkur 
strategik maqsadlarga erishishda korporativ boshqaruv investorlarga qulay, shaffof va barqaror institutsional 
muhitni ta’minlovchi asosiy mexanizm sifatida namoyon bo‘ladi.

Korporativ boshqaruvni isloh qilish orqali to‘g‘ridan-to‘g‘ri xorijiy investitsiyalarni jalb qilish uchun qulay 
muhit yaratish, kompaniya samaradorligini oshirish, aktsiyadorlik jamiyatlarida taʼminlovchi muassasalar 
faoliyatining ochiqligi va shaffofligini oshirish, ularning salohiyatli investorlarga, jumladan, chet ellik hamkorlarga 
jozibadorligini ko‘rsatib berish, korporativ boshqaruvning zamonaviy uslublarni joriy etish, korporativ boshqaruv, 
strategik boshqarishda aktsiyadorlarning rolini mustahkamlash, kompaniyalar iqtisodiyotining barqaror o‘sishini 
taʼminlashlashga xizmat qilishi kerak[2].

Korporativ boshqaruvning asosiy maqsadi – past qiymatda investitsiyalar jalb qilish, aksiyadorlarga 
to‘lanadigan dividendlarni maksimallashtirish, kompaniyaning bozordagi ulushi va kapitallashuv darajasini 
oshirib borishdir. Shuningdek umumiylik nuqtayi nazaridan korporativ boshqaruvning maqsadini korporativ 
tuzilma mulkidan samarali foydalanish ustidan mulkdorlarning nazorati hamda istiqbolni belgilab berishi sifatida 
ham ifodalash mumkin[3]. Bundan kelib chiqqan holda shuni ta’kidlashimiz mumkinki, korporativ boshqaruv tizimi 
doirasida korxonalar o‘z faoliyatining moliyaviy va operatsion natijalari, shuningdek strategik investitsiyalarni 
jalb etish bilan bog‘liq muhim ko‘rsatkichlar yuzasidan belgilangan tartibda ochiq va ishonchli axborotlarni e’lon 
qilib borishi lozim. Ushbu jarayonda moliyaviy hisobotlar, korporativ qarorlar va investitsion rejalar bo‘yicha 
ma’lumotlarning muntazam oshkor etilishi axborotlar shaffofligi va hisobdorlik tamoyillarini ta’minlashga xizmat 
qiladi. Natijada investorlar uchun korxonaning moliyaviy holati va rivojlanish istiqbollari to‘g‘risida aniq tasavvur 
shakllanib, investitsion ishonch mustahkamlanadi hamda strategik investitsiyalarni jalb etish imkoniyatlari 
kengayadi.

1-rasm. Korporativ boshqaruv prinsiplariga rioya qilishning ahamiyatli jihatlari[3].

Bugungi kunda mamlakatimizda korporativ boshqaruv tizimini tubdan takomillashtirish va shu asosda xorijiy 
investitsiyalarni keng jalb qilish masalalari iqtisodiy islohotlarning muhim ustuvor yo‘nalishlaridan biri sifatida 
belgilangan[4]. Bu esa o‘z o‘rnida O‘zbekistonda korporativ boshqaruv tizimining strategik investitsiyalarni jalb 
etishdagi roli yanada ko‘proq ahamiyat kasb etishini bildiradi.

Korporatsiya ko‘zlagan strategik maqsadlar moliyaviy-iqtisodiy ko‘rsatkichlar: sotuvlar hajmi, sotilgan 
tovarlarning tannarxi, foyda, investitsiyalar, pul oqimlari va shu kabilarda namoyon bo‘ladi[5].

Biroq milliy fond bozorida so‘nggi yillarda shakllanayotgan tendensiyalarni tahlil qilish korporatsiyalarning 
investitsion jozibadorligi, demakki, hududlar kesimida korporativ boshqaruv tizimining amaldagi holati to‘g‘risida 
bilvosita xulosa chiqarish imkonini beradi. Xususan, respublika qimmatli qog‘ozlar bozori aylanmasining 
yildan-yilga barqaror o‘sib borayotgani, ayniqsa ikkilamchi bozor operatsiyalari hajmining jadal sur’atlarda 
kengayayotgani investorlar faolligining ortib borayotganidan dalolat beradi. Mazkur holat aksiyadorlik 
jamiyatlarida axborotlar shaffofligi, korporativ boshqaruv amaliyotlari va investorlar huquqlarini himoyalash 
darajasi bilan chambarchas bog‘liq bo‘lib, samarali korporativ boshqaruv mavjud bo‘lgan korxonalar fond 
bozorida yuqori ishonch va talabga ega ekanligini ko‘rsatadi.

X U L O S A  V A  T A K L I F L A R
O‘tkazilgan tahlillar shuni ko‘rsatadiki, O‘zbekistonda korporativ boshqaruv tizimini takomillashtirish strategik 

investitsiyalarni jalb etishning muhim institutsional omillaridan biri hisoblanadi. Aksiyadorlik jamiyatlarida 
shaffoflik, hisobdorlik va investorlar huquqlarini himoya qilish mexanizmlarining rivojlanishi investitsion 
jozibadorlikni oshirishga, fond bozori faolligini kuchaytirishga hamda uzoq muddatli kapital oqimini ta’minlashga 
xizmat qilmoqda. Milliy fond bozorida savdo hajmlarining, xususan ikkilamchi bozor operatsiyalarining o‘sishi 
korporativ boshqaruv amaliyotlari sifatining bosqichma-bosqich yaxshilanayotganidan dalolat beradi.

“O‘zbekiston — 2030” strategiyasida belgilangan yirik hajmdagi strategik investitsiyalarni o‘zlashtirish 
vazifalari korporativ boshqaruv tizimining xalqaro standartlarga mosligini ta’minlashni yanada dolzarb etadi. Shu 
jihatdan, korporativ boshqaruv nafaqat alohida korxonalar samaradorligini oshirish, balki hududlar investitsion 

jozibadorligini kuchaytirish, kapital bozorini rivojlantirish va umuman iqtisodiy barqaror o‘sishni ta’minlovchi 
muhim omil sifatida namoyon bo‘lmoqda.

Yuqoridagilardan kelib chiqib, quyidagi ilmiy-amaliy takliflarni ilgari surish maqsadga muvofiq deb 
hisoblanadi:

1.	 Aksiyadorlik jamiyatlarida moliyaviy va no-moliyaviy axborotlarni oshkor etish bo‘yicha yagona, majburiy 
va xalqaro standartlarga mos mexanizmlarni joriy etish orqali investorlar ishonchini yanada mustahkamlash.

2.	 Kuzatuv kengashlari faoliyatini mustaqil a’zolar instituti orqali kuchaytirish hamda strategik qarorlar 
qabul qilishda ularning real ta’sirini oshirish.

3.	 Korporativ boshqaruv sifati va investitsion jozibadorlik o‘rtasidagi bog‘liqlikni hisobga olgan holda, 
hududlar va yirik korxonalar kesimida korporativ boshqaruv reytinglarini joriy etish.

Mazkur takliflarni amaliyotga tatbiq etish O‘zbekistonda korporativ boshqaruv tizimini sifat jihatidan yangi 
bosqichga olib chiqish, strategik investitsiyalar oqimini barqarorlashtirish hamda milliy iqtisodiyotning uzoq 
muddatli raqobatbardoshligini ta’minlashga xizmat qiladi.

